
GOUVÈNÈ HOCHUL MANDE POU LIMEN MONIMAN ISTORIK ETA YO AN VÈT 

NAN OKAZYON MWA ERITAJ AMERIKEN DORIJIN MIZILMAN  
  

Gouvènè Hochul pibliye yon pwoklamasyon pou rekonèt Mwa Eritaj Ameriken 
dorijin Mizilman an pou premye fwa nan Eta Nouyòk  

  
Yo pral limen sèz moniman Eta a an vèt nan okazyon mwa eritaj ak kilti kominote 

Ameriken dorijin Mizilman Nouyòk la  
  
  
Gouvènè Kathy Hochul pibliye jodi a premye pwoklamasyon ki janm fèt pou deklare 
janvye kòm Mwa Eritaj Ameriken dorijin Mizilman nan tout Eta Nouyòk. Gouvènè 
Hochul te bay lòd tou pou yo limen 16 moniman eta an vèt aswè a pou selebre eritaj ak 
kilti Ameriken dorijin Mizilman yo mwa sa a.  

  
"Nouyòk, lakay pi gwo popilasyon Ameriken dorijin Mizilman nan peyi a ap viv la, fyè 
pou l patisipe nan selebrasyon sa a ki dire yon mwa, pou rekonèt valè, lafwa ak 
tradisyon kominote Ameriken dorijin Mizilmannou yo", Gouvènè Hochul te deklare. 
"Nouyòk rete angaje pou l vin yon limyè espwa, tolerans ak enklizyon ki selebre divèsite 
popilasyon Ameriken dorijin Mizilman li an epi pwoteje yo kont islamofobi, rayisans, 
prejije ak domaj."  
  
Pou premye fwa nan listwa eta a, Gouvènè Hochul pwoklame mwa janvye a kòm Mwa 
Eritaj Mizilman Ameriken nan eta Nouyòk. Deziyasyon sa a rekonèt kontribisyon 
enpòtan Ameriken dorijin Mizilman yo te pote nan sosyete a atravè listwa, tankou nan 
atizay, syans, matematik, teknoloji, literati, mizik, medsin ak filozofi, epi li ankouraje pèp 
Nouyòk la pou yo pwofite opòtinite a pou yo pi byen apresye, rekonèt ak konprann rich 
kilti, istwa ak prensip kominote Ameriken dorijin Mizilman an.  
  
Yo pral limen 16 moniman sa yo an vèt nan okazyon Mwa Eritaj Ameriken dorijin 
Mizilman an:  

• One World Trade Center  
• Pon Gouvènè Mario M. Cuomo (Governor Mario M. Cuomo Bridge)  
• Pon Kosciuszko (Kosciuszko Bridge)  
• Batiman SUNY H. Carl McCall lan  
• Batiman Edikasyon Eta a (State Education Building)  
• Batiman Alfred E. Smith State Office (Alfred E. Smith State Office Building) la  



• Empire State Plaza  
• Pak Ekspozisyon Eta - Pòtay Prensipal ak Sant Ekspozisyon  
• Pon "Franklin D. Roosevelt" nan Mid-Hudson  
• Tèminal Grand Central (Grand Central Terminal) la - Vyadik Pershing Square 

(Pershing Square Viaduct) la  
• Pòtay Entènasyonal Ayewopò Albany (Albany International Airport Gateway)  
• MTA LIRR - Pòtay East End nan Penn Station  
• Pon Flotan nan Fairport (Fairport Lift Bridge) sou Kanal Erie a  
• Sal Tren Moynihan (Moynihan Train Hall)  
• Fa Roosevelt Island  
• Chit Niagara (Niagara Falls)  

Majistra Vil Nouyòk, Zohran Mamdani, te deklare, "Pandan ke mwen te fyè dèske 
mwen te prete sèman kòm premye majistra Mizilman nan vil nou an yè, Mizilman yo te 
fè pati Nouyòk pandan plizyè syèk. Nou bati ti biznis, nou elve fanmi nou, nou fè tout 
kalite metye, nou anrichi kilti ak kuizin nou, epi nou se yon pati nan sa ki fè vil nou an sa 
li ye jodi a. Mwen rekonesan pou lidèchip Gouvènè Hochul ki rekonèt tout kontribisyon 
sa yo, epi ki asire chak mwa janvye, Nouyòkè Mizilman yo ka wè yo rekonèt yo nan yon 
vil ak yon eta ki se lakay yo tou."  
  
Manm Asanble Charles D. Fall te deklare, "Antanke premye Mizilman ki te eli nan 
Asanble Eta Nouyòk la ki soti Staten Island, mwen te toujou kwè lidèchip gen pou wè ak 
chak vwa nan eta nou an. Nouyòkè Mizilman yo enpòtan anpil pou kominote nou yo 
antanke vwazen, paran, pwopriyetè biznis, ak fonksyonè piblik. Deklare janvye kòm 
Mwa Eritaj Ameriken dorijin Mizilman an afime ke yo wè, apresye, epi respekte 
Nouyòkè Mizilman yo pou wòl yo jwe nan fè Nouyòk avanse. Pwoklamasyon Gouvènè 
Hochul la ranfòse yon verite senp, Nouyòk fonksyone pi byen lè lidèchip li reflete moun 
li sèvi yo."  
  
Senatè Eta Robert Jackson te deklare, "Antanke premye Senatè Mizilman nan Eta 
Nouyòk mwen fyè anpil pou m mete tèt ansanm ak Gouvènè Hochul pou selebre ak 
onore kontribisyon ki gen anpil valè frè ak sè Mizilman m yo pandan Mwa Eritaj 
Ameriken dorijin Mizilman an. Nouyòk se lakay youn nan pi gwo popilasyon Mizilman ki 
gen plis divèsite etnik nan mond lan, e nou pi fò grasa ak sa. Mwa sa a, pandan n ap 
komemore Eritaj Mizilman Ameriken an, nou pran yon poz pou onore gwo enpak 
Mizilman yo te genyen sou pwosperite ekonomik nou, twal kiltirèl nou ak lavi sivik nou, 
epi nou reyafime angajman fèm nou anvè diyite, opòtinite ak respè pou tout moun."  
  
Manm Konsèy Vil Nouyòk, Shahana Hanif, te deklare, "Antanke premye fanm 
Mizilman ki eli nan Eta Nouyòk, mwen bat bravo pou Gouvènè Hochul ki deziyen janvye 
kòm Mwa Eritaj Ameriken dorijin Mizilman an. Mwen pa ka separe idantite m kòm 
Mizilman ak lefètke m fèt epi m grandi nan Brooklyn. Soti Brooklyn rive Buffalo, 
Nouyòkè Mizilman yo reflete divèsite, rezistans, ak kontribisyon ekstrawòdinè ki defini 
eta nou an. Rekonesans sa a plis pase senbolik—li afime ke pa ka rakonte istwa ak 
avni Nouyòk san kominote Mizilman li yo, epi mwen fyè dèske mwen se yon Nouyòkè 
Mizilman."  
  



Manm Konsèy Vil Nouyòk, Yuseef Salaam, te deklare, "Pou premye fwa, Nouyòk ap 
pwoklame janvye kòm Mwa Eritaj Mizilman Ameriken an epi limen moniman leta yo an 
vèt pou onore kominote Mizilman vibran eta a — epi mwen remèsye Gouvènè a ak 
anpil defansè Mizilman ki te goumen pou fè rekonesans sa a vin yon reyalite. 
Rekonesans sa a konfime rasin pwofon nou yo ak kontribisyon dirab nou yo nan tisi 
Nouyòk la."  
  
Manm Konsèy First Ward Lackawanna, Amira H. Muflahi, te deklare, 
"Pwoklamasyon janvye kòm Mwa Eritaj Mizilman Ameriken an se yon etap enpòtan ki 
onore rich istwa, lafwa ak kontribisyon Mizilman Ameriken yo atravè Eta Nouyòk. 
Ekleraj moniman eta yo an vèt se yon bèl jès senbolik rekonesans ak enklizyon. Nou 
pwofondman rekonesan anvè Gouvènè Hochul paske li rekonèt wòl vital kominote 
Mizilman yo jwe nan twal gran eta nou an. Se pou moman sa a kontinye enspire inite, 
konpreyansyon, ak selebrasyon valè pataje nou yo."  
  
Doktè Debbie Almontaser, Konseye Prensipal Emgage Metro NY, te deklare, 
"Antanke yon edikatè depi lontan epi ki kwè nan divèsite, ekite ak enklizyon, mwen 
felisite e remèsye Gouvènè Hochul paske li te inogire mwa janvye kòm Mwa Eritaj 
Ameriken dorijin Mizilman nan Eta Nouyòk. Sa a se yon rèv tout yon lavi kote chak 
timoun Mizilman ap santi gouvènman an rekonèt li, tande li epi ba li valè."  
  
Prezidan inogirasyon Konsèy Afè Piblik Mizilman nan Lwès Nouyòk la, Dr. Khalid 
J. Qazi, te deklare, "Deklarasyon Mwa Eritaj Ameriken dorijin Mizilman an afime 
angajman dirab Nouyòk anvè divèsite, diyite ak enklizyon. Li onore richès istwa, lafwa, 
ak kontribisyon pwofon plizyè jenerasyon Nouyòkè Mizilman ke lidèchip, sèvis ak 
inovasyon ki ranfòse kominote nou yo, anrichi twal eta nou an epi selebre limanite nou 
pataje a."  
  
Imam Mansoor Rafiq Umar nan Kominote Mizilman Betleyèm nan te deklare, 
"Antanke yon Mizilman ki fèt nan gran eta Nouyòk la, mwen gen menm konfyans nan 
prensip 'Yon sèl nasyon anba otorite Bondye' a, menm jan ak tout lòt kwayan parèy 
mwen ki gen anpil lafwa atravè Etazini. Lefètke Gouvènè nou an, Kathy Hochul, onore 
eritaj pèp nou an, se yon deklarasyon solid ki montre nou se yon pati nan tisi nasyon sa 
a ki soutni lyen bòn volonte ki ini nou tout la. Nou gen chans pou nou viv nan yon eta ki 
gen ekilib nan rekonèt divèsite demografik li yo, ak yon administrasyon ki angaje pèp li 
a san li pa tonbe nan diferans. Pou tout moun k ap onore Mwa Eritaj Ameriken dorijin 
Mizilman an, nou kanpe ansanm, limyè vèt limen sou chak moniman, pou salye ansyen 
jeyan nou yo, onore responsab aktyèl nou yo, epi ankouraje lidè alavni ki gen pou vini 
yo."  
  

Carolynn B. Sozen, ki se manm Konsèy Egzekitif Entèrelijye nan Biwo Sèvis pou 
Devlopman òganizasyon San Bi Likratif ak Relijye nan Eta Nouyòk, te deklare, 
"Jodi a se yon okazyon enpòtan pou Ameriken dorijin Mizilman yo atravè Eta Nouyòk! 
Nou onore pou yo rekonèt nou kòm sitwayen enpòtan ak entegral nan kominote rich ak 
divès nou yo. Kontribisyon Mizilman Ameriken yo - nan tan lontan, kounye a, ak nan 



lavni - kontinye ranfòse ak anrichi gran Eta nou an. Mèsi, Gouvènè Hochul, pou 
detèminasyon ou pou ancheri ak ankouraje tout moun."  
 

Imam Abdul-Rahman Yaki nan Sant Islamik Distri Kapital la te deklare, "Anpil mèsi 
ak Gouvènè Kathy Hochul paske li rekonèt kontribisyon Ameriken dorijin Mizilman yo 
nan gran Eta Nouyòk nou an. Antanke Mizilman, nou apresye, nou gen sousi pou li epi 
nou pwomèt pou pwoteje Eta Nouyòk ansanm. Pou nou menm ki te rive yè, pou nou 
menm jodi a ak pou nou menm k ap vini demen, atitid pozitivite a dwe pi gwo fòs nou."  
  
PDG Òganizasyon Konsèy Pèp la (Council of Peoples Organization, COPO), 
Mohammad Razvi, te deklare, "Rekonesans Gouvènè Hochul pou Mwa Eritaj 
Ameriken dorijin Mizilman an reprezante yon moman enpòtan ak afimatif pou Mizilman 
Nouyòkè yo atravè eta a. Pou yon kominote ki te demontre rezistans nan ane apre 11 
septanm yo—pandan l ap kontinye ranfòse Nouyòk atravè kontribisyon imigran yo, 
lidèchip sivik ak sèvis—rekonesans sa a afime plas nou nan lavi sosyal, kiltirèl ak sivik 
eta nou an. Pou selebre evènman enpòtan sa a, yo pral limen COPO an vèt nan dat 2 
janvye pou onore Mwa Eritaj Ameriken dorijin Mizilman an epi pou voye yon mesaj fyète 
ak apatenans bay jèn nou yo ak fanmi nou yo. Moman sa a reflete angajman kontinyèl 
Nouyòk anvè dwa sivil, libète relijyon, inite, ak solidarite entèrelijye, epi pou asire ke yo 
wè, apresye, epi moun tout orijin yo."  
  
Mehak Jamil, ko-fondatè Albany Muslim Advocacy Coalition, te deklare, 
"Kowalisyon Albany pou Defans Mizilman (Albany Muslim Advocacy Coalition, AMAC) 
la akeyi pwoklamasyon Gouvènè Hochul sou Mwa Eritaj Ameriken dorijin Mizilman an 
kòm yon opòtinite pou mete aksan sou kontribisyon kominote Mizilman yo nan Rejyon 
Kapital la ak atravè Nouyòk. Antanke premye òganizasyon defans dwa Mizilman nan 
Rejyon Kapital la, AMAC angaje l pou l ankouraje konpreyansyon ak reprezantasyon 
ekitab, epi li ankouraje tout lidè piblik yo pou yo pwofondi angajman yo lè yo vizite 
moske lokal yo epi tande dirèkteman elektè Mizilman yo."  
  
Imam Shaffieq Chace nan Sant Mizilman Westchester, te deklare, "Pandan Mwa 
Eritaj Ameriken dorijin Mizilman sa a, nou pa ka tann pou ouvri pòt moske ak sant 
kominotè nou yo, pataje istwa nou, epi angaje nou nan dyalòg ki bati pon 
konpreyansyon. Nou espere mwa sa a pral ankouraje yon apresyasyon pi pwofon pou 
apeprè 1 milyon Mizilman ki rele Nouyòk lakay yo, ki sèvi kòm doktè, pwofesè, premye 
sekouris, atis ak antreprenè, k ap kontribye chak jou nan fòs ak vitalite gran eta sa a. 
Anpil ladan yo te bay lavi yo tou, tankou Detektif Didarul Islam nan NYPD a. Nou felisite 
Gouvènè Kathy Hochul pou lidèchip li nan pwomouvwa enklizyon ak rekonesans wòl 
entegral tout kominote yo nan istwa Nouyòk. Se pou inisyativ sa a enspire plis amoni, 
dissipe move konsepsyon, epi fè nou tout sonje ke eritaj kolektif nou an se youn nan pi 
gwo fòs nou yo. Ann avanse ansanm, nan lapè epi avèk yon objektif komen."  
  

Direktè Egzekitif Rezo Kominote Mizilman (Muslim Community Network), Husein 
Yatabarry te deklare, "Rezo Kominote Mizilman an akeyi pwoklamasyon Gouvènè 
Hochul la ki mete janvye kòm Mwa Eritaj Ameriken dorijin Mizilman an ak ekleraj 
moniman eta yo an vèt. Pou Nouyòkè Mizilman yo, sa a plis pase yon jès senbolik. Se 



yon rekonesans piblik ke fanmi nou yo, travayè nou yo, elèv nou yo, ak ti biznis nou yo 
te ede bati eta sa a pandan plizyè jenerasyon. Nan yon moman kote islamofobi ak 
dezenfòmasyon ap ogmante, enklizyon vizib tankou sa a enpòtan. Nou anvi kolabore ak 
lidè atravè Nouyòk pou asire mwa sa a pote angajman reyèl anvè sekirite, diyite ak 
opòtinite pou chak kominote."  

  
Imam Doktè Tahir Kukaj nan Sant Kiltirèl Mizilman Albanè a (Albanian Islamic 
Cultural Center), te deklare, "Nou remèsye Gouvènè Kathy Hochul ak tout kè nou 
paske li te pwoklame mwa janvye kòm Mwa Eritaj Ameriken dorijin Mizilman nan Eta 
Nouyòk. Rekonesans istorik sa a afime ke Nouyòkè Mizilman yo se yon pati enpòtan 
nan tisi gran eta sa a—k ap sèvi vwazen nou yo, ranfòse kominote nou yo, epi n ap 
travay pou sa ki bon pou tout moun. Eklere moniman eta yo an vèt plis pase yon senbòl 
— se yon mesaj inite, diyite, ak apatenans pataje. Se pou moman sa a apwofondi 
konpreyansyon, enspire sèvis, epi ranfòse lyen ki fè Nouyòk yon kay pou tout moun."  
  
Prezidan Sant Islamik Hillside, Abdul Aziz Bhuiyan, te deklare, Istwa Mizilman yo 
kòm manm entegral Etazini, patikilyèman nan Nouyòk, kouvri plizyè syèk. Sa gen ladan 
l premye moun yo te mennen kòm esklav nan bato yo, epi apre sa, imigran ki te rive sou 
bato maren machann yo. Kòm popilasyon Mizilman an nan Nouyòk ap grandi, li 
apwopriye pou yo rekonèt epi apresye kontribisyon ak prezans yo. Nan non Kominote 
Mizilman nan Konte Nassau (Muslim Community of Nassau County, MCNC), Majlis 
Ash-Shura nan rejyon Metwopoliten Nouyòk, e antanke Prezidan Sant Islamik Hillside 
la, nou eksprime rekonesans sensè nou anvè Gouvènè Kathy Hochul pou dedye ak 
pwoklame mwa janvye kòm Mwa Eritaj Ameriken dorijin Mizilman an.  
  
Prezidan Refugees Helping Refugees nan Rochester, Mai Abdullah, te deklare, 
"Sa a se yon moman istorik e ki gen anpil siyifikasyon pou Mizilman Nouyòkè yo ak pou 
eta nou an. Rekonèt Mwa Eritaj Mizilman Ameriken an afime ke istwa nou yo, 
kontribisyon nou yo, ak prezans nou yo se yon pati entegral nan tisi Nouyòk la. Klere 
moniman nou yo an vèt se yon senbòl pwisan vizibilite, apatenans, ak fyète. Nou 
selebre rekonesans istorik sa a avèk rekonesans ak espwa."  
  
Doyen Adjwen pou Lavi Relijye ak Espirityèl nan Inivèsite Syracuse, Imam Amir 
Durić, te deklare, "Pwoklamasyon istorik sa a afime ke Ameriken Mizilman yo se yon 
pati entegral nan tan pase, prezan ak lavni Nouyòk. Li onore jenerasyon ki te kontribye 
nan lavi sivik, kiltirèl ak moral gran eta sa a. Lè l selebre eritaj Ameriken dorijin Mizilman 
an, NYS konfime angajman li anvè richès divès konstitiyan yo k ap travay di pou sa ki 
bon pou tout moun."  
  
Hisham Tawfiq nan Moske Fratènite Islamik (Mosque of Islamic Brotherhood, 
MIB) te deklare, "Mwa Eritaj Ameriken dorijin Mizilman an se yon selebrasyon istwa, 
kilti ak kontribisyon Mizilman yo alafwa Etazini ak atravè lemond. Li mete aksan sou 
reyalizasyon Mizilman yo nan syans, atizay, ak lidèchip, ede konbat estereyotip ak 
islamofobi, epi li afime inite divinite a. Mwa a ankouraje tou konpreyansyon ak yon 
naratif ki pi enklizif lè li montre divès eritaj ak enpak pozitif Mizilman yo atravè lemond."  
  



Fondatè ak Prezidan Eid Holiday Coalition, Doktè Uzma Syed, te deklare, 
"Rekonesans Mwa Eritaj Ameriken dorijin Mizilman an nan Eta Nouyòk se yon okazyon 
enpòtan e ki gen sans. Kòm eta ki gen plis divèsite nan peyi a epi ki se lakay pi gwo 
popilasyon Mizilman nan peyi a, Nouyòk ranfòse pa kontribisyon Mizilman Nouyòkè yo 
ki ede fòme yon avni ki pi briyan pou tout moun ki rele Empire State lakay yo. Ansanm, 
nou ka kontinye travay pou yon demen kote chak Nouyòkè santi yo wè, apresye yp, epi 
yo gen yon vrè sans apatenans. Eid Holiday Coalition (Kowalisyon pou Jou Ferye Eid 
la) akeyi pwoklamasyon Gouvènè Kathy Hochul sa a epi li ap tann ak enpasyans pou 
kontinye kolaborasyon an nan bati yon avni ki pi enklizif pou tout rezidan yo."  
  
Prezidan Konsèy Akademi Elhaam, Imam Muhammad Shahidullah, te deklare, "Sa 
a se yon pwen tounan istorik pou Nouyòk. Lè nou rekonèt ofisyèlman Mwa Eritaj 
Ameriken dorijin Mizilman an pou premye fwa, nou onore jenerasyon lafwa, sèvis ak 
kouraj sivik ki te bati Eta sa a — nou afime yon fwa pou tout ke Mizilman Nouyòkè yo se 
yon pati esansyèl nan istwa ameriken nou pataje a."  
  
Direktè Egzekitif Enstiti pou Politik Sosyal ak Konpreyansyon (ISPU), Tuqa 
Nusairat, te deklare, "Pwoklamasyon Gouvènè Hochul la pa sèlman onore kontribisyon 
endispansab Ameriken Mizilman yo te fè nan lavi kiltirèl, ekonomik ak sivik Nouyòk, 
men tou li sèvi kòm yon etap enpòtan nan konbat islamofobi ki pwopaje toupatou a lè li 
ankouraje yon pi gwo konpreyansyon, vizibilite ak respè pou yon kominote ki twò 
souvan fè fas ak prejije ak esklizyon. Rechèch nou an montre ke kominote dinamik e 
divès sa a reprezante 12.5% nan tout famasyen, 40% nan chofè taksi, ak plis pase 57% 
nan machann manje nan lari yo. An 2016, te gen yon total 95,816 ti biznis ke Mizilman 
yo te posede, ki te anplwaye 251,864 travayè. Sa a se sèlman yon ti apèsi sou gwo 
kontribisyon Mizilman yo fè nan vil Nouyòk, ki souliye yon verite senp: Mizilman yo pa 
yon prezans majinal, men yon pati vital nan sa ki pèmèt Nouyòk fonksyone."  

